ПОЧИТУВАНИ,
Амбасадори,претставници на збратимени градови,  почитувани раководители на државни и локални институции, советници, ценети сограѓани, дами и господа
Со длабока почит и исклучителна чест, ве поздравувам на оваа свечена академија, посветена на најсветлиот ден од нашето опстојување – 8-ми Октомври, Денот кога слободата го разбуди нашиот град.
[bookmark: _GoBack]Овој епски ден е вечен завет впишан во духот на Крива Паланка. Како достојни наследници на слободарскиот идеал, ова е и миг кога го подигнуваме високо знамето на нашата заедничка посветеност и со гордост ги гледаме делата што ги остваривме заедно во изминативе години.
Секоја година, овој ден во нас разгорува моќно чувство на самопочит, искрена благодарност и длабока обврска. Тоа е денот кога го слушаме непоколебливото ехо на нашите предци, кои со немерлива храброст го исткајаа патот на слободата. Во овој ден се вградени имињата на сите оние што ја подигнаа главата високо и го осветлија патот на идните поколенија.
Осми октомври е многу повеќе од сеќавање. Тој е наш патоказ за сегашноста и сигурен премин кон новото време. Симбол на достоинството што го носиме, на непоколебливата вера што нè води, и на духот на заедништво, солидарност и човечност – вредности што се втемелени  во модерна, просперитетна и европска Крива Паланка.
Затоа, наша најголема должност е да го чуваме споменот на оние што ја ослободија мислата, духот и сонот за подобро утре како најскапоцен бисер. Генерациите кои се заветија со саможртва ни оставија аманет: нивната борба да ја преточиме во дела, во развој, во напредок, во создавање град во кој секој наш граѓанин ќе живее достоинствено и среќно.
И не ги изневеривме. Чесноста,  трудот и длабоката посветеност на нашиот град ги вградивме  во 81-годишниот историски континуитет, во славното наследство и во вечната обврска да ја чуваме и развиваме Крива Паланка што ни ја оставија.  
Горди сме што од раните на минатото, од болката и жртвите изникна современ град, кој денес е  дом на културата, храм на традицијата, прозорец кон иднината, заедница во која се вградени плејада борци, дејци, визионери и големи општественици. 
И овој 8-ми Октомври, со гордост во срцето можеме да потврдиме дека ние сме чувари на тој свет сон, наследници на една визија што живее низ времето. Крива Паланка ја доживеа својата преобразба и од симбол на отпор и истрајност, прерасна во симбол на напредок и надеж.
Денес таа блеска како модерен, зелен и европски ориентиран град, препознатлив по својата уреденост, динамична енергија и длабока човечка и социјална посветеност. Стана пример за одговорен развој, за промислено урбано планирање, за еколошка совест и за културна ренесанса што ја враќа гордоста на градот и душата на неговите луѓе. Стана град што денес живее, созрева, создава.
Почитувани,
Крива Паланка е град што знае да препознае, да почитува и да биде благодарен. Затоа, денес, со искрено срце упатувам длабока благодарност кон сите вас: работниците, земјоделците, наставниците, културните творци, бизнис заедницата, младите, пензионерите.   
Секој од вас е незаменлив дел од мозаикот што го нарекуваме Крива Паланка. И секое камче во тој мозаик има своја боја, своја вредност, своја приказна. 
Посебна благодарност упатувам до советниците, општинската администрација и до сите локални институции, кои што со својата посветеност и непрекината поддршка ја поттикнуваат развојната визија на нашиот град. 
Вашата заложба не беше само професионална обврска, туку и лична и длабоко човечка, втемелена во вредностите и кои што нè обединуваат. Вашата работа е темел на стабилноста и напредокот на Крива Паланка. Секој ваш успех е успех на целата заедница.
Искрено им се заблагодарувам и на нашите збратимени градови, пријателските општини и на сите меѓународни партнери за поддршката, соработката и пријателството што го негуваат со Крива Паланка. Вашата посветеност и споделените искуства ја прават нашата општина посилна и ја отвораат вратата кон нови можности и заеднички успеси.
Ценети присутни, 
Крива Паланка е општина што слуша, што се движи напред со визија и срце, што ги претвора предизвиците во можности, а секојдневието во простор за исполнет живот. Заедно, со труд и доверба, градиме општина што не само што функционира, туку инспирира. Општина во која секој глас има тежина, а секоја иницијатива е  можност  за подобро утре.
Затоа, изминатите 4 години за мене  како прв човек на општината не беше само обврска. Пред се беа чест, привилегија и длабоко човечко искуство. Секој ден носеше нова можност да го чујам гласот на граѓаните, да ги препознаам нивните потреби и да ги преточам во дела што ја менуваат секојдневната реалност.
Затоа дозволете ми накратко да се осврнам на најважните резултати што сите заедно ги постигнавме во периодот 2021-2025 година.  
Би започнал од Крива Паланка - чиста, зелена и урбана. Особено се гордеам што во изминатите години градот прерасна во пример за еколошка грижа и урбана трансформација со засадени над 2.800 дрвја и уредени илјадници квадратни метри нови зелени површини.
Со бројни  нови паркови, пешачки патеки и зелени оази. Со обновени и уредени јавни простори, мостови, тротоари и рекреативни зони  кои ја направија Крива Паланка еден од најчистите и најеколошки градови во државата. 
Денес, Крива Паланка чекори со план и визија – транспарентно, отчетно и со љубов кон секој жител. По пет децении донесен е нов Генерален урбанистички план – темел за современ и просперитетен град. Се изработуваат уште шест детални урбанистички планови, а една од круцијалните и најзначајни постапки е изработка на планска документација со намена за изградба на  ски-центар на Калин Камен, а во следниот период планирано е и воведување на  зонско паркирање за централното градско подрачје/ 
Во изминативе четири години издадени се вкупно 56 одобренија за градба на општински проекти-многу повеќе споредбено во било кој период претходно, спроведена е масовна репроценка на недвижности, динамично се решаваат предметите за легализација, изработен е зелен катастар, донесен е Локален еколошки акционен план 2025–2031, а општина Крива Паланка е една од ретките општини со завршена сертификација по исо стандарди.
Посебно сум горд што Крива Паланка денес е симбол за најубаво уреден град во целата држава,  кој привлекува се поголем број посетители.  И тоа благодарение на  инвестициите од  над 198 милиони денари во уредување на плоштади, мостови, тротоари и јавни објекти. Изградивме нов урбан парк кај Градскиот пазар и зелен парк во населбата Бавчалк. Реконструирани се петте градски мостови што денес блескаат како современи и безбедни премини кон иднината. 
Целосно го изградивме и уредивме кејот на Крива Река во современ и естетски простор кој го красат зелени површини и модерни содржини, и кој станува вистинско срце на нашата заедница. Изградивме катна гаража со челична конструкција и истовремено добивме покриен, функционален зелен пазар.Градот го красат уникатни мурали, светлечки симболи, а од неодамна и православен светлосен крст, кој сјае како симбол на верата, надежта и духовната светлина на нашиот град. 
Ја осовременивме повеќенаменската сала и изработивме проектно-техничка документација за нов лик на Центарот за култура. Со новите проекти за изградба на адреналински парк на Калин Камен , „Музеј на отворено“ во дворот на Градскиот музеј и уште многу други, нашиот град чекори со сигурни и храбри чекори кон иднината, градејќи простор на возбуда, знаење и несекојдневни искуства за сите генерации.	
Во изминатите четири години, Крива Паланка се издигна во вистински културен епицентар, мозаик на културни манифестации и чувар на традицијата.Во овој мандат се вложени рекордни над 35 милиони денари, а во 2024 година гордо ја понесовме титулата Град на културата, организирајќи над 150 настани. Новогодишниот базар и украсувањето го претворија градот во бајка што привлекува илјадници посетители, во град за кој сите зборуваат во моментите на исчекување и најубави желби. 
Со канонизацијата на Јоаким Крчовски, пак, духовното наследство доби нов светител и заштитник на градот. Градот доби и  своја химна, наречена  „Мојата Крива Паланка“ испеана од Дац и Александар заедно со Распеани Паланчани, симбол на љубов и припадност. 
Ги креиравме и видео записите „Божиќ“ и „Благо тебе, малој моме“ со што традицијата доби современ израз. Уникатниот календар на традиционални манифестации – Бадникови поворки, Водици, Божиќни вечери, „Невестинско поклонение“ и други, ја потврдија Крива Паланка како чувар на духот и културното наследство. Крива Паланка денес е сцена, дом и инспирација. Град на културата, град на љубовта.
Водени од фактот дека патната инфраструктура е крвотокот на секој град кој ги поврзува луѓето, ја поттикнува економијата и создава услови за безбедно, достојно и динамично секојдневие, во периодот 2021–2025, вложивме над 5, 5 милиони евра во изградба на патната мрежа.  Обновивме и изградивме над 50 улици и патишта во урбаните и во руралните средини.
А веќе тековно се работа на реконструкција на централната градска улица, локален и постоечки пат кон Калин Камен, селкси пат кон село Нерав, како и на реконструкција на уште неколку останати градски улици. 
Она што ќе остане запаметено е што по дури цели 40 години успеавме да ги рехабилитираме регионалните патишта Метежево–Огут и Спасена–Луке, ја модернизиравме централната градска улица, изградивме експресен пат Ранковце–Крива Паланка, го рехабилитиравме магистралниот пат кон Деве Баир. Создадовме нов лик на градот и подобра поврзаност на општината со Коридорот 8.
Се грижевме за  секое маало, секое село, секој дом вложувајќи  над 100 милиони денари во комуналната и водоводна инфраструктура. Денес, минор коритото на Крива Река е целосно уредено и е место за прошетки, средби и радост на сите генерации. Нови канализациски системи и уредени корита добија Мождивњак, Баглак и Домачки Дол, обезбедивме систем за наводнување на земјоделско земјиште во село Конопница, а инсталиравме и систем за заштеда и контрола на вода за пиење. 
А тековно продлжуваме со уредување на речното корито на Крива Река со изградба на ролерска,пешачка патека и три нови пешачки мостови.
Клучните проекти за изместување на левиот колектор и подготовка на документација за изградба на главен колектор со  пречистителна станица се чекори што го продолжуваат развојот и ја потврдуваат нашата грижа за секој сограѓанин. Во тек се и нови проекти во вредности повеќе од 1 милион евра за изградба на канализациски и водоводни линии, кои ги подигнаат стандардите на живот во општината. 
Наш приоритет секогаш беа образованието и младите. Ги проширивме и реновиравме детските градинки и училиштата, создавајќи современи, безбедни и инспиративни простории за учење. Изградивме нови спортски терени, обезбедивме униформи, училишен прибор, финасиска поддршка за матурантите, за дигитални уреди, велосипеди, за студентите и младите невработени. 
Сега,младите имаат бесплатен пристап до спортски терени, а традиционалните настани и културни манифестации го збогатија нивното секојдевие. Со овие чекори, градот создава средина во која младите растат во здрави, талентирани и мотивирани граѓани.
Свесни дека спортот сите не учи на дисциплина, истрајност и тимски дух, во периодот 2021–2025 вложивме над 47 милиони денари во спортска инфраструктура. 
Изградени се нови фитнес зони, памп трака за велосипеди, повеќе мултифункционални игралишта, вештачка трева за мал фудбал во градот и селата. Уредени се и баскет терени, спортски терени во училиштата, започната е изградбата на нови трибини на спортскиот комплекс, а редовно поддржуваме и  клубови, спортисти и традиционални спортски манифестации.

Крива Паланка е град на децата и нивната  иднината. Затоа, вложивме близу 17 милиони денари во нови простори за детска радост.  Иградени се повеќе од 13 детски катчиња. А во следниот период продолжуваме да градиме уште три нови катчиња и проктираме уште осум нови за да и понатаму- да нема ниту едно дете без место за игра.
Покажавме и дека грижата е во срцето на секоја политика на општината, вложувајќи близу 40 милиони денари во социјалната заштита. Отворени се центри за активно стареење, обезбедени услуги за нега во домашни услови, финансиска поддршка за новороденчиња и лица со попреченост, како и бесплатни одмори и активности за деца и ранливи категории. Општината постојано вложува во своите жители обезбедува пакети и поддршка за сите генерации. Нашата вистинска сила се срцата што сакаат, разбираат и подаваат рака.
А круна на сето ова ќе биде изградбата на домот за стари лица во Крива Паланка.
И во најтешките моменти покажавме дека силата на заедништвото е посилна од секоја непогода. По поплавите во 2023 и пожарите во 2025 година, градот се крена достоинствено и сплотено – граѓани, институции и волонтери, рамо до рамо. Со храброст, солидарност и љубов го одбранивме нашиот дом и покажавме дека Крива Паланка не се предава туку се обединува.
Овие 4 години, континуирано градевме и мостови на соработка и доверба со светот. Бројот на збратимени градови достигна 14, а Крива Паланка е чест домаќин на амбасадори и меѓународни партнери, што ја потврдува нашата посветеност за отворена соработка и меѓународна поврзаност.
За сите вложувања, посветеност и часови и часови напорна работа, Крива Паланка низ годините беше препознаена и наградена со бројни престижни признанија: Град на културата2024, втор најчист и најзелен град, трето место за отчетност на буџетот, признание „Општина – пријател на младите“, и највредната титула- најтранспарентна општина во државата.
Овие признанија и партнерства се приказна за град што расте, што гради, што обединува и гледа смело кон иднината. Град што го слави минатото, но и го гради своето утре со визија, труд и заедништво.
Почитувани, 
81 година по ослободувањето, ја потврдуваме нашата заветна должност  да продолжиме да си го градиме домот што ни е доверен. Да го чуваме и надградуваме, со почит кон минатото, одговорност кон сегашноста и надеж кон иднината. 
 Изминатите 4 години докажавме дека кога се работи со љубов, градот не се менува само по изглед, туку и по дух, по пулс, по иднина. Секоја обновена улица, секое осветлено училиште, секој засаден парк беше дел од патот кон град што живее со своите луѓе. 
Сепак,највредната градба беше и остана онаа невидливата: довербата меѓу нас , заедништвото и љубовта кон Крива Паланка. Како што велат: Градовите можеби се создаваат од камен и алсфалт, но живеат од срце. 
Благодарам на секој што веруваше и што беше дел од патот кон подобар живот на нашата заедница. Со истата љубов и посветеност што нè обединија, да продолжиме по патот на успехот. Да продолжиме да ги делиме надежите, предизвиците и соништата. Да постигнуваме нови дела и да  испишеме нови страници во нашата историја. Да отвориме нови патишта за развојот и да го водиме нашиот град кон иднина каква што му доликува. Да создадеме град кој не само што го сакаме, туку и го заслужуваме.
Нека не водат истата енергија и храброст што ни ја оставија нашите ослободители на патот кон модерна и просперитетна Крива Паланка. Да го чуваме нивниот завет, да останеме сплотени и да покажеме дека кога градот се води со срце и длабока поврзаност, секој чекор е победа. 
Од срце Ви благодарам на сите ! 
На сите раководители од општинската адмнстрација, на секој советник,на претседателката на совет, на сите директори на локалните институции, а пред се најмногу благодарам на граѓаните кои ни веруваа и ни ја пружаа нивната секојдневна безусловна поддршка. 
Нека ни е честит Денот на ослободувањето! 
Да живее Крива Паланка! Да живее Македонија! 
